
					Prawfddarllenwyd y dudalen hon
a'i droi felly yn atom aur? Gwnaethpwyd llawer ymdrech, ond hyd yn hyn aflwyddiannus fu'r cyfan. Nid yw gwres, na phwysau, na thrydan, na dim gallu
cyffredin arall yn cael yr effaith leiaf ar gnewyllyn yr
atomau. Yr unig beth y mae'r galluoedd uchod yn ei
wneud i'r atomau yw anesmwytho dipyn ar yr electronau sydd y tu allan i'r cnewyllyn. I drawsnewid
atom y mae'n rhaid newid ei galon; ac i gyrraedd y
galon rhaid treiddio trwy'r haid o electronau sydd fel
mur o'i amgylch. A'r unig beth sydd yn ddigon
bychan ac egnïol i dreiddio hyd at galon atom yw'r
gronynnau alpha sydd yn ymsaethu allan o radium. A
diddorol yw sylwi bod Rutherford yn ystod y deng
mlynedd diwethaf, trwy arbrofion cywrain a phwysig
iawn, wedi llwyddo (trwy gyfrwng y gronynnau alpha)
i ddryllio cnewyllyn rhai atomau a thrwy hynny i
beri am y tro cyntaf drawsnewid elfennau yn wirioneddol.



Ynni tu mewn yr atomau




Yn ychwanegol at bwysigrwydd radium yn y ddau
gyfeiriad a nodwyd eisoes, y mae darganfyddiad
radium o bwysigrwydd mawr oherwydd ystyriaeth
arall. Y mae radium, fel y dywedwyd, yn saethu allan
o grombil ei atomau nifer o belydrau gyda chyflymder
ac egni mawr, fel gwn yn tanio ergyd. Golyga hyn fod
ystôr o ynni ynghlo oddi mewn i'r atomau radium, ac
felly (gan fod yr holl atomau wedi eu hadeiladu ar yr
un cynllun) ei fod ynghlo oddi mewn i atomau mater o
bob math. Y mae hyn yn ddarganfyddiad pwysig.
Rhaid egluro'n fanylach. Beth yw ynni (energy)?

	Mae'r testun ar gael o dan Creative Commons Attribution-ShareAlike License; 
gall telerau ychwanegol fod yn berthnasol.
Gweler y Telerau Gwasanaeth am fanylion.

